
AGULLA





Senlleiro na deriva, arrímase á crenza. Na fractura escolle as

partes del que teiman en crer.




En crer. No fío. Na agulla que tece e na que sutura.





INTRE





Nada máis nas beiras das présas, medrando no asfalto, na

ponte da confluencia. O intre sostense, sabedor do que fomos,

explorando o que somos.

Nin corrente anuladora, nin vento fero que rache o encontro.

Nada pode romper o momento. No bico, sempre novo e de

estrea, non existe nada máis.





NOUTRORA





E, porén, ocorre o milagre do sorriso.

Medráralle na boca unha recua de espiñas. Noutrora. No

seu acento, aquel valado de silvas. Aquel recendo de toxos

bravos que lle emanaba das veas. Entre as súas partes

fracturadas, flotaba un rumor acedo de tristura. Flotaba.

Noutrora.

E, porén, hoxe florea.





ERRO





Unha mala decisión, un xe no cadrado erróneo, un descoido ao

volante… Un intre de desatención e, de súpeto…

Soan campás disonantes e non sabe un a que aterse. O erro,

xurdido de puntual distracción, ocupa o momento. O erro.

Sempre firme no seu desfile. Sempre abrollando cando non o

consideramos, cando obviamos a súa ameaza constante. Cando

esquecemos ter presente unha das súas formas.

O erro, que nunca perde a colleita. E nós, que aprendemos do

temporal que nola estraga. Que convivimos coa nosa condición

de seres que se trabucan e que acertan.

E que volven espreguizar os dedos cando os días se engurran.

Porque aínda hoxe, con outra feitura e con miradas de estrea,

o milagre segue sendo posible.





ARAME DE ESPIÑO





Na xeografía arisca do ignoto, emerxe a montaña da

conxectura, borrando camiños entregos. As formas nas que nos

erguemos sementan hipóteses acotío erradas. Distancias

alimentadas por medos vellos que flúen polas veas como células

amargas. Abránguennos ás veces lembranzas arame de espiño,

tristuras de marañas teimudas conxugadas en noites mestas.

Existen épocas así, nas que todo é ferida. E desde o fondo do

tallo só podemos ver o gume alto dun machado que nos encolle.

Existen verbos que non flúen, palabras abortadas que nos

anegan. Momentos decisivos que nos afastan, sentencias infames

que nos diminúen.

Pero a dor é un monstro que medra nas tebras, por iso hai

que desenraizala da escuridade, enfrontala á alborada. Deixar

que a luz dun día novo a devore cos seus dentes afiados na

esperanza. Hai que desvencellala da medula, arrincala do seu

último reduto nas enxivas, cuspila nas corredoiras mentres o

arame nos observa, impotente, máis aló dunha cuneta que non

pode salvar.





INVÓLUCRO





No repouso, atopar un lugar para o agocho e escoller

chamarlle silencio. Sentir a frialdade espiñenta da apatía. O

desinterese pétreo que estanca a auga. A mirada baleira da

cúpula. O peso da man que xa non se estende na procura. O

soño deshabitado.

Ser conquistados por unha avalancha de bisontes vacuos e non

desexar xa o recendo húmido de ningún acorde.





CINZA





Espertar da caricia e que o soño se dilúa malferindo, na

clarexa afiada. A realidade devoradora escribindo ausencia en

cada parede. As chamas en tropel, insaciables na súa violencia

anuladora. Velar fóra, co fume cravado nos ollos. Buscar as

chaves no peto e atopar cinza. Atopar a indiferenza da cinza

.

E saber, desde o fondo das entrañas, que é preciso dar, de

novo, o paso máis afanoso. A reconstrución da esperanza. A

reforestación do amado. Da man da terra, que aínda teima en

gorecer porvir. E deixar, unha vez máis, que sexa o corazón

o que soñe. Que soñe coa semente no ventre do monte e que,

esperto, a procure. Unha vez máis e, a pesar de todo, que a

procure.





AMOR PAXARO





Sostennos soamente o amor, acotío desprezado. O amor paxaro

nunha gaiola. O amor que escolle vivir encarcerado. O amor

imparable e o amor á cadea. O amor un día ferido, ao

seguinte esnaquizado. O amor rexurdido.

Nas súas dispares feituras, o amor billete de ida. Que é e non

se reflicte. O amor que cala e o que é silenciado. O amor que

se agocha, errático, nas tebras dun orgullo ferido. O amor á

beleza, de infindas maneiras marxinada. O amor á forma e á

silueta. Ao abismo, ás marxes. Ás augas dun río en fuxida, ao

illó dun prado cercado. O amor á espiña, defensa do pétalo

albiscado. Ao conflito, tamén, que en ti se tece, que nas mans me

ferve. O amor á cerna e á mirada, nela debuxado. E o amor

debuxando a mirada.

Sostennos o amor, na humidade da outonía, na folla do

carballo. O amor en travesía e o amor ancorado. O amor que

sempre é hoxe e que nunca é pasado, que no  cancro do

presente salta o valado.





POESÍA





Conto eu (se cabe errado, e de dogmas carente) que a POESÍA

conta entre as súas particularidades coa de poder aparecer en

formas diversas, habitándoas e deixándose habitar por elas,

nunha simbiose única que a afasta de toda mediocridade. Pode

chiscar un ollo no sorriso dunha nena, sorrir maina nunha

raiola ou espirse no horizonte dunha noite de xeada.

Espreguizarse no aire en forma de tea, ou de folla capturada.

A POESÍA pode ser tamén na escrita, por medio da palabra,

ferramenta coa que profunda no pozo íntimo das preguntas, na

trama da dúbida, na carencia de certezas, na prestancia do

efémero.

Mais acotío a POESÍA enfronta hordas, batallóns de

personaxes aplaudidos pola súa claque. Invasións de

usurpadores que, na deturpación da palabra, teiman en

suplantala cos seus exercicios de egolatría. Danzaríns na tona,

farsantes arestora, que bourean polas rúas a súa vaidade

mentres a perseguen con cadeas.

E a POESÍA, testemuña do esperpento, segue ceibándose no

mundo, allea e honesta, tenra e súa, ousada e núa.





BETULA





Betula, coma min, gusta do silencio. Na súa prestancia asoma

unha complicidade longal e eu sei que, cando me espreguizo, ela

estira comigo todas as súas utopías. E intúo que conxuga coa

súa mirada algúns dos segredos que me habitan.





FERRUXE





Se persistimos na avaliación do soldado pola súa destreza na

batalla, desprezando o esforzo de quen o intenta na trincheira,

afogando a cerna entre ruín competencia… Se acotío esquecemos

o que somos, detrás dun cadeado abandonado á ferruxe, como

podemos deter a deriva?

Que lugares lle deixamos á vida entre a invasión cegada dos

nosos prexuízos, entre ignorantes suposicións que destrúen os

camiños. Neste tremor acedo de personaxes en combate e de

estrondo de momentos que anulan a escoita, como podemos

definir a nosa unicidade?

Entregados a unha velocidade allea, imposta, porfiamos en

afalar un cabalo cego que nos nega e que devora espazos.

Entre as garras dunha realidade aniquiladora, en algarada

abafante, que espazo hai en ti para acollerme, en min para

acollerte… Cravados na urxencia e impoñendo a carreira, ata

que punto chega xa a nosa derrota?





FELICIDADE





Felicidade. Propaganda do concepto. A palabra luída.

Pronunciada en bucle por outros que non somos, outros

distantes da nosa mirada. Felicidade publicada, exposta en

todos os escaparates. Único obxectivo e motivo, ata a saciedade

trazado como lugar de destino. A felicidade, a súa felicidade,

desprezando todas as viaxes e todos os procesos, toda a

nonfelicidade que nos habita, que nos conforma, que nos aviva.

Nesta forma nosa de estar ben a pesar das feridas.

Decidindo que neste punto concreto do traxecto atopamos

intres dun benestar que foxe da perfección ou da

imperfección. Que non se compara con formas predefinidas.

Decidindo vivos, aceptándonos na antítese.

Fuxindo do ruidoso prototipo alleo, atopamos sintonía na

caída, suavidade na paciencia, harmonía na terra. E lonxe

da súa felicidade, abrollan aromas de tenrura no momento.





A FIGURA ESPIDA





Son atravesado por un soño. En contorna hostil, éme negada a

oportunidade. No subconsciente, mundo que treme en nós e nos

abanea, traizoeiro. Golpea o soño no sono e amosa fenda

ancheada. Fenda pola que foxe, non entra, a luz que teima en

resistir, mais que na súa fuxida achega as sombras insinuadas

dun camiño.

Acometen de cando en vez pesadelos que o remexen todo e que

nos invitan a cambios de perspectiva. Que na súa fereza

aniquilan partes de nós, parcelas que deben ser arrasadas.

Tralo impacto violento, quedan as miradas tremendo. E custa

enfocar de novo a figura espida da esperanza.





A PONTE





Os principios quedan marxinados na cuneta, como cadáveres

desprezados baixo as estrugas.

En aludes abátennos os mesquiños, coas súas palabras violentas.

E nós alleos, aquí ficando ante caldeiros baleiros, dicindo que

non á tendencia.

Son sempre os mesmos.

Eles, coas súas caretas riseiras pero merdentas. Co seu cinismo

en bandeiras.

Tratando de impor as leis da súa cobiza, da súa pobreza

desatada.

Sempre os escuros, coas súas treboadas afiadas, coa

repugnancia da ameaza.

Son sempre os mesmos, os miserables.

Odian, manipulan, terxiversan.

Calculan, emporcan, amedrentan.

E ante eles ti mais eu.

Ante eles, irmá, amigo, compañeira.

Ti mais eu, firmes no sentimento honesto, na mirada

verdadeira, rexeitando a súa guerra.

Ti mais eu, irmá, amigo, compañeira. Feridos pero coa mirada

ergueita.

Coa ponte conxugada. Aínda conxugada entre as nosas beiras.





NA FOLLA





Sermos, na confluencia do momento único. Ese ser teu en min, o

meu en ti. Por medio da palabra e da escoita, compañeiros na

mirada sosegada. O tempo teu no meu oído, o meu en ti

escoitado.

Estender na folla a mirada. Percorrernos, entendernos camiños

en sintonía. Incapaces, aínda, de despedirnos de todo o amado

mentres fluímos entre pegadas de outonal policromía.





QUÉROTE MOITO





Quérote moito soa ben.

Se cabe é un bo xeito de comezar un camiño. Escribilo no aire

coas xemas dos dedos e respiralo.

Quérote moito e botar a andar.

Un quérote moito tecido na xeada e pendente do efémero.

Mentres o odio nos berra desde as beiras toda a súa

descrenza.





O GUME





A fondura, acotío desairada. Como unha chave oxidada,

esquecida nun caixón apartado. A fondura, diluída no veleno do

cotiá. Afogada na axitación violenta dunha convención

anuladora.

A dor, que sempre deriva. Que decontino se ramifica. Que

multiplica a súa raizame para estenderse. Dentro. Ata os

límites do que somos. Como unha enredadeira devoradora. A

dor. Que nos ocupa, que nos habita, que nos invade e aniquila.

Coas súas feras navalladas. Que estende a súa pezoña

imparable.

A fractura, que chama por alguén que non escoita, que te

ignora. A fractura íntima. Que enteiramente nos pertence e

rudamente nos conforma.

A liña, definida polo gume, nunha expresión xélida de

desprezo. A pedra de afiar, presta. O tallo da gadaña. Sons

efémeros desfilando pola liña dun desapego en foliada.

O gume, o gume, o gume. Co seu monótono silencio ameazante.

O gume que miro e que me viola.





BALCÓN





O lugar ignorado no que moramos, pintado pola distancia. O

lugar que ocupamos, definido polos que nos foron negados.

Contamos historias e as historias, asemade, vannos contando.

Na procura de novos fogares, alleos á descomposición das

contras, ao abandono das fiestras, ao desleixo das trabes.

Nalgún momento xorde o estrondo da crebadura, a decisión do

cambio. E o tempo acaba por crear un espazo no que o silencio

se declara, habitando o rexeitado. Nunha calma trémula

axitada pola renuncia, o home foxe e os balcóns observan.





FÍSGOA





No contexto do desencanto, trazabamos unha físgoa que

cuestionaba a desesperanza. E probablemente diso trataba, de

proxectar unha danza que puidera sosternos, aínda, nun

exercicio de voluntario desapego co que espreguizarnos. Co que

distanciarnos do fastío e contrarrestar unha velocidade

opresora que pretendía impornos formas que nos diluían. Que

nos privaban da singularidade. Que guillotinaban as mellores

expresións coas que podiamos regalarnos.

No contexto do desencanto, teimabamos en crer, a pesar de

todo, na físgoa. Pola que entraba a luz procurando o noso

encontro.





CORENTA MIL





Xa sei que ocorre. Xaora. Que vén así definido e que non

queda máis que aceptalo. Que chega o contratempo violento e

que nos queda unha expresión adusta de baleiro e

incomprensión. Que ficamos perdidos, dándolle voltas a un

nobelo que nos fere. Xa sei que si, que prontas están sempre as

navallas, afiadas na súa expresión devoradora. Ben sei de que

falas. Todo iso que chamas vida e comparas coa batalla. Que

veñen, ás veces, mal dadas. Capear o temporal e todo iso.

Obrigado erguerse trala lostregada. Sei que é o que hai e

corenta mil caralladas. A vida, seica. Coas súas trapalladas.

Seino ben. Pero cala.








DE AUGA





Ás veces necesito que se deteña, no disparo ou na mirada.

Nunha pausa sólida, a pesar da fugacidade de todo momento.

O silencio calmo que me fala. E falarme. Falarme en ti e que ti

te fales en min. Que nos ispamos no calado ou na palabra, cos

pés metidos na auga fresca e a fervenza vestíndonos co seu

sorriso de orballo.

Ás veces vénme ben que te achegues e que me axudes a

desprenderme da coiraza. E entregar as miñas armas á túa

boca e que as cuspas na corrente. E que me entregues as túas

feridas para percorrelas cos dedos do amor de auga que che

debo.





XEADA





Percorrer, entre a néboa pingona, o estrondo que te despraza,

que te desemboca no abismo da desmemoria. Que converte en

cinza os últimos anacos dun amor espido que baila na xeada.





O FÍO





O fío, que pode sempre romper. Flutuando nos territorios do

medo, gaiola infame, anuladora.

E, entre o medo, o lugar desde o que miro e o lugar desde o que

son mirado. Ambos construíndo (me). Conformándome no

territorio das ilusións fracturadas. No que son non sendo.

As ruínas nas que me recoñezo. E nas que vexo aínda un fogar.

Un fogar que me habita.

